
Høgfjellsmeldinga er fiksjon. Norsk villreinsenter er ein reell institusjon, men eventuelle likskapar med tilsette og interne diskusjonar er tilfeldige og ikkje intendert.


| Utlysinga

«Kommunikasjonsansvarleg ved Norsk villreinsenter avdeling Nord», står det i ein annonse i avisa. «Arbeidsstad: Hjerkinn.» Denne stillinga er på ingen måte meint for ho, Ragna skjønner det. Dei spør etter nokon med høgare utdanning innanfor naturvitskaplege fag, ho har ikkje riktig bakgrunn. Men så skin utlysinga rett i ansiktet hennar likevel.

Ragna et nokre skeier med gryn og mjølk, let blikket gli ufokusert forbi hustaka og utover den disige, gråe Trondheimsfjorden. Ho liker å bu her, men det er ikkje heime. Nokre gonger kjem det over ho, denne trongen til å gjera noko anna, koma seg ut av byen, puste friare, kunna lyfte blikket og sjå fjell.

Er ikkje dette alt ho vil, få denne jobben, bu på Hjerkinn, speide innover fjellet?

Ho ser ned på stillingsannonsen att. «Du skal kommunisere verdivala høgfjellet peiker ut», står det. Ho les setninga fleire gonger, vaklar, står liksom oppå ein stein som vippar, prøver å finne balansen, prøver å forstå. Kven er det som veit kva fjellet vil? Kven er det som kan forsvara plantene, dyra og terrenget sin viljelause vilje?

Om ho klarer å koma opp med noko som dei andre søkjarane ikkje maktar, så kanskje ho kan få stillinga likevel? Ho må gå djupare, nei, høgare enn dei andre. Ho må ha eit vidare utsyn. Ei meir grunnleggjande spørjande haldning. Med nokre kloke svar innimellom. Vera den som kjem med sanning. Det klåre vatnet som piplar fram i fjellet.


| Rekkjevidde

Ragna veit ikkje om det er kontorarbeidet eller alderen som gjer at skuldrene til Lars krummar seg ei aning framover. Sjølv om ho sit ved kjøkenbordet og studerer kroppshaldninga hans, skannar ryggen hans med blikket, gjennomlyser han, står han ved kjøkenbenken hennar og kuttar opp grønsaker heilt uanfekta. Så lang og stilig i den blåe kontorgenseren. Kroppen lystrar han. Har han ingen bekymringar? Eig han ikkje spor av anger i kroppen sin?

Eg liker å arbeide for hand, seier han.

Ho ser for seg Lars ved eit skråstilt teiknebord. Han strekar opp ein husfasade med blyant og linjal, framfor huset teiknar han nokre busker og eit lauvtre. Han finn fram fargeblyantar, vel seg ei ljos grøn farge.

Men eg blir som regel sitjande inne i eit Excel-dokument og kontrollrekne økonomi og logistikk, seier han.

Lars slepper ei spiseskei salt ned i ein kjel med dampande vatn. Han påstår at han ikkje er romantisk. Men han steller og ordnar for Ragna som ingen har gjort før han. Han pakkar ut ein kvit fiskefilet, senkar han sakte ned i kjelen. Lars skuldar ikkje Ragna for meir alvorlege ting enn at ho legg kjøkenreiskapane i feil skuffe og ikkje brettar kleda på korrekt måte. Han ordnar. Ho ventar. Men kva er det ho ventar på?

Han blandar olje, vårlauk og krydder i ein kjel, finn fram fløyte frå kjøleskåpet.

Eg såg ei stillingsutlysing i avisa i dag, seier ho, ved Norsk villreinsenter på Hjerkinn. Eg vurderer å søkje.

Han snur seg og ser på ho med open munn. Augo hans er heilt mørke, mørkeblåe.

Hjerkinn! Kvifor vil du til Hjerkinn?

Eg trur det kunne ha vore bra for meg.

Å? Korleis da?

Ho heiser på akslene. Svarar ikkje.

Ho har kanskje møtt mannen i livet sitt, likevel vurderer ho å flytta bort frå han, utan eingong å koma opp med ei ordentleg forklaring.

Ho kunne ha sagt at ho er like sky som villreinen, ho følgjer dei lette stega til flokken, flyt bortover i eit jamt driv langs høgdedraga, følgjer terrenget som gjev minst motstand. Så snart dyra verar noko ukjent, ei uvand lukt, vender dei seg og spring, spring så fort dei evnar, søkjer tilflukt i ulendt terreng, bruker det som kamuflasje. Det er mange år sidan Ragna har vore i ein konfrontasjon.

Hjerkinn er den siste plassen eg har lyst til å bu, slår Lars fast og skrur på vifta over komfyren.

Hjerkinn er ein slik plass der alt uvesentleg blir viska ut, seier Ragna. Dei grunnleggjande livsvilkåra kjem til syne.

Hæ? Lars vender seg halvt rundt og ser spørjande på ho, handa hans fortset å røre i fløytesausen.

Du kan vel koma oppover til meg i helgene? seier Ragna. Du treng jo ikkje bu der.

Da ho møtte Lars for eit og eit halvt år sidan, vart ho overraskande lite overraska. Ho skriv ikkje dagbok om han, ho analyserer ikkje forholdet, kranglar ikkje med han. I starten gjorde det ho nervøs: Var ikkje Lars viktig nok for ho? Brydde ho seg ikkje? Etter kvart har ho begynt å tenkje på den manglande analyseringa som eit godt teikn. Forholdet til Lars er ikkje basert på nostalgi og tap, det skjer her og nå. Forholdet har ei framtid. Det skal koma meir.

Lars strekkjer armane sine, tek ned tallerkenar frå skåpet, dekkjer på bordet.

Ho kunne ha sagt at ho ikkje kjenner rekkjevidda av tankane sine.

Nå kan vi eta, seier han.


| Hjerkinn stasjon

Toget lyftar Ragna oppover Drivdalen. Frå togglaset ser ho raudsildrer som blomstrar i ein bergvegg. Inne i bjørkeskogen går ei moskusku med ein liten kalv. Driva er gråfarga av flaumvatn.

Ho har forberedt seg grundig til jobbintervjuet. Øvd. Ho har sminka seg så diskré at karane på andre sida av bordet ikkje vil leggje merke til det, dei skal tenkje at ho er naturleg pen, rett fram, direkte. Ho er ei jordnær karrierekvinne, kledd i ei militærgrøn buksedrakt. I staden for veske har ho med seg ein liten tursekk. Ho skal prate dialekten sin, så tungt og nøyaktig som ho klarer. Ho skal lene seg framover bordet, vera ivrig, men roleg. Eg kan formulere prosjekta her på ein klårare måte enn nokon andre får til, skal ho seia. Eg har det som trengst for å lyfte senteret opp i solskin.

Toget svingar ut av Drivdalen, passerer fylkesgrensa, landskapet vidar seg ut. Ho speidar innover mot Snøhetta og Svånåtinden, som om dei snødekte totusenmeterstoppane kan svara på kva ho søkjer etter.

Nokre av vegane i det gamle skytefeltet er berre, den grove grusen har smelta snøen, vegane skjer seg gjennom landskapet som mørke arr.

Det står att to somrar med opprydding i det nedlagde skytefeltet. Ho har sett bilde av soldatar som går manngard i fjellet, kledde i fullt verneutstyr, med metalldetektorar og spadar i hendene. Attgløymde miner ligg gøymt under lyng og jord. Dei vernepliktige leiter etter udetonerte eksplosiv, må finne dei, ufarleggjera dei og fjerne dei. Dei vernepliktige ryddar det enorme området for ammunisjonsrestar og blindgjengarar, metallskrap og avfall, hjelper naturen i gang med å reparere seg sjølv. Det er ein omvend kamp, ei snudd tid. Skadane skjedde fort, i løpet av sekund. Restitusjonen tek årevis.

Toget passerer det høgaste punktet over fjellet, begynner å bremse. Det knitrar i høgtalaranlegget. «Vi ankommer nå Hjerkinn stasjon. Hjerkinn stasjon, avstigning venstre side.» Konduktøren uttalar stadnamnet feil. Så utruleg irriterande at han ikkje eingong prøver å seia det riktig, slik dei lokale gjer. Ho reiser seg og grip tak i den ljosbrune anorakken på bagasjehylla, trær han nedover seg.

Ho stig ut av toget, to steg ned, set føtene på perrongen, 1017 meter over havet. Vinden tek tak i kroppen hennar, lagar blafrelydar i kleda, skyver ho mot Villreinsenteret. Ho smetter hendene ned i anorakklomma, let fingrane gli nedover det glatte fôret. På botnen av lomma finn fingertuppane ein papirlapp. Ho tek han opp.

Lappen er tynnsliten etter å ha lege i lomma i mange år. Det er Gaute si handskrift, så vidt leseleg. Han smugla lappen ned i lomma hennar allereie før han inviterte ho til hybelen sin den fyrste gongen, allereie før han kyssa ho.

Dette er den stille konserten der alt du vil at skal skje, skjer.


| Jobbintervjuet

Resepsjonisten følgjer Ragna opp i andre etasje, viser ho ein liten salong der ho kan vente. Utsiktsrommet, kallar han det. Det er berre i sommarsesongen at vi har resepsjonist, altså, kommenterer han liksom unnskyldande, som om jobben hans er eit ressurssløseri. Eg er her for dei besøkjande, Dovrefjell turnæring dekkjer lønna mi.

Snart kjem sjefen ved Norsk villreinsenter gåande med raske steg. Ho kjenner han att frå portrettfotoet på nettsida. August Ystistugu. Han ser yngre og spenstigare ut enn ho forventa, han kan ikkje vera stort eldre enn ho sjølv. Han helsar på ho med eit bestemt handtrykk og fortel at han har med seg to frå styret på intervjurunden.

Han opnar døra til eit romsleg kontor med stort møtebord. I andre enden av rommet står to karar og studerer eit fjellfoto. Dei vinkar Ragna bort til seg og helsar vennleg. Magne Myra frå Dovrefjell turnæring, kledd i ein Moods of Norway-dress. Einar Seljeseth frå Forsvarsbygg, i militærklede. Ragna kjenner att utsikta, fotografiet må vera knipsa frå Viewpoint Snøhetta, utsiktspaviljongen som ligg eit par kilometer ovanfor Villreinsenteret.

Sjå på panoramaet, seier Magne Myra salig, det har ein marknadsverdi som er umogleg å talfeste.

Han begynner å liste opp fjelltoppane på bildet: Skredahøin, Svånåtinden, Brure, Larstinden og Snøhetta. Dette er merkevara vår! Dette er leikegrinda vår!

Ragna kremtar. Det er så typisk at menn skal brife med å ramse opp fjellnamn, for i neste andedrag å proklamere eit slags eigarskap.

Det er ei spektakulær utsikt. Men det er ikkje Larstinden ein ser.

Turnæringsmannen snur seg og ser på ho som om ho har kome med ei fornærming.

Mange trur at det er Larstinden, men det er Langvasstinden. Om du sjekkar siktlinene på kartet, finn du ut at Larstinden ligg skjult bak Snøhetta frå denne vinkelen.

Der fekk du den, Magne, parkert av ei med betre lokalkunnskap! utbryt forsvarsbyggmannen og skrattar overraskande brutalt. Du veit, å rote med fjellnamn er synonymt med ærestap.

August Ystistugu dreg fram ein stol til Ragna ved den eine langsida av bordet, plasserer seg sjølv ved bordenden. Myra og Seljeseth set seg på motsett side av Ragna. Ystistugu går gjennom nokre opplysningar om tilsetjingsprosessen. Det er freistande å la blikket gli bort frå karane og innover i fjellet.

Kvifor skal vi tilsetja deg? spør August Ystistugu så brått at Ragna skvett.

Ho leiter i minnet etter orda ho har forberedt.

Eg veit ikkje kvifor eg har så sterk ein fjellengt.

Ho ser på dei tre karane etter tur, ventar litt før ho seier noko meir.

Eg trur det ligg i gena. Forfedrane våre kom hit etter istida. Dei kom i lag med villreinen. I generasjon etter generasjon i tusenvis av år har vi levd saman med villreinen. Reinen i fjellet var livsgrunnlaget. Utan han hadde vi ikkje vore i live. Nå trur vi kanskje at vi ikkje er like avhengige av dyret og naturen lenger. Vi tenkjer at det er omvendt nå, at naturen er avhengig av oss, at vi bestemmer over han, forvaltar han, passar på. Men klarer vi å sjå kva som er riktig å gjera, det lurer eg på. Vi har ein eldgamal fangsttradisjon og ein finstilt sameksistens med villreinen, men nå har vi begynt å oppføre oss på ein måte som truar arten. Slik ser eg det: Villreinen har gjeve oss livet. Mistar vi villreinen, mistar vi oss sjølve. Døyr villreinen, er vi ikkje livet verdig.

August Ystistugu ser hardt på ho.

Du har eit sterkt forhold til fjellet og reinen, konstaterer han, du går kanskje på jakt sjølv?

Eg har vore med og bore heim kjøt nokre gonger. Far min brukte å gå på reinsjakt, men eg jaktar ikkje sjølv.

August nikkar.

Korleis ser du på naturen, Ragna? For å spørja eit litt filosofisk spørsmål.

Eg synest det er vanskeleg og samtidig frykteleg enkelt å svara på det. Eg har opplevd naturen som brutalt ærleg. Naturen tek ikkje omsyn. Naturen skjer. Eg liker at Villreinsenteret formidlar usentimental informasjon i tett kombinasjon med beundring for dyret.

Så kva er eigentleg inntrykket ditt av Villreinsenteret?

Eg ser at aktivitetane held høg kvalitet, men innpakninga signaliserer noko anna. Som altmoglegkvinne i eit lite forlag har eg mykje erfaring med marknadsføring. Eg trur de kan forbetre kommunikasjonen dykkar med enkle grep. Kanskje ny grafisk profil? Definere målgruppene? Og så må de koma dykk på Instagram!

Vel og bra, seier sjefen, men det er berre innpakninga, som du sjølv seier. Korleis kan du bidra med nytt innhald?

Ragna lener seg framover, legg hendene mot bordflata og kviskrar: nasjonalparken. Med peikefingeren stiplar ho den usynlege grensa til nasjonalparken utover møtebordet, forma som eit reinsdyrhjarta.

Det viktigaste formålet med nasjonalparken er å ta vare på leveområda til villreinen, seier ho. Få stader i Noreg har utnyttinga av naturen ført til så skarpe konfliktar og konsekvensar som her på Hjerkinn. Området gjev oss ei unik moglegheit til å fortelja historia om mennesket sitt forhold til naturressursane.

Ho tuppar peikefingeren mot bordplata, like utanfor nasjonalparken.

Villreinsenteret skal formulere den framtidige historia til villreinen.

Ho fangar blikket til August.

Eg er historieforteljaren.

August Ystistugu følgjer ikkje opp påstanden hennar, tittar berre bort på Einar Seljeseth frå Forsvarsbygg, gjev liksom stafettpinnen vidare til han. Mannen, som Ragna veit leier oppryddingsarbeidet i det gamle skytefeltet, opnar munnen:

Kva synest du om naturrestaurering som tiltak?

Eg er imponert over det enorme oppryddingsarbeidet i det nedlagde skytefeltet, seier Ragna. Det er eit eineståande eksempel på at vi ryddar opp etter oss og gjev slepp på naturen vi har erobra. Det gjev håp om ei anna innstilling, og det er utruleg viktig, ikkje minst på eit symbolsk plan.

Seljeseth nikkar knapt merkbart.

Eg stussar over kor sterke følelsar naturrestaurering vekkjer, både for og imot, fortset Ragna. Når menneskeskapt infrastruktur skal fjernast, blir det bråk. Saka om Snøheimvegen er eit interessant eksempel. Da det vart foreslått å fjerne vegen til turisthytta på Snøheim, var det mange som vart skikkeleg sinte, både lokalt og i Turistforeininga. Det førte til ei trenering av saka, og etter fleire år enda det med eit vedtak om at vegen skulle bestå.

Vi gjer krav på å ferdast fritt, seier August Ystistugu.

Ho legg merke til eit glimt av engasjement i augo hans.

Ja, ikkje sant, seier ho. Å byggje vegar og hus og å gjera område tilgjengelege blir framleis per definisjon sett på som eit framsteg. Det er vanskeleg å omstille seg, å reversere erobringa, å sjå det som positivt å gjeva slepp.

Den kristne kulturen har legitimert disrespekt for naturen, seier August.

Kva meiner du sjølv om Snøheimvegen, Svae? spør Seljeseth strengt.

Ragna visste at spørsmålet ville koma. Ho har bestemt seg for å svara diplomatisk.

Det finst ein del argument som det er vanskeleg å diskutere mot, for eksempel at friluftsliv gjev god folkehelse, og at alle fortener å koma seg ut i fri natur. Men i praksis så kan ein ikkje leggje til rette for at alle skal besøkje høgfjellsnaturen. Eg synest det er spesielt at Turistforeininga fekk lov til å utvide turisthytta Snøheim i 2012, og at det nå går skyttelbuss dit i sommarsesongen, at det blir frakta busslast på busslast med folk innover i fjellet. Når Turistforeininga påstår at vegen kanaliserer ferdselen og slik sett skånar området for belastning, er det så klart, mellom oss sagt, bullshit. Det går eit viktig villreintrekk forbi Snøheim, som turisthytta, trafikken på vegen og turgåarane forstyrrar. Å fjerne Snøheim og Snøheimvegen ville utan tvil ha vore bra for villreinen, for det ville ha teke ned besøkstrykket i området.

Magne Myra frå Dovrefjell turnæring har sete stille og tilbaketrekt under intervjuet, berre notert nokre stikkord på arket sitt, men nå lener han seg framover og ser forfjamsa på Ragna. Ho kjenner det, turnæringsmannen er ein strek i rekninga.

Liker du ikkje turisme? spør han.

Herregud, sjølvsagt liker eg ikkje turisme, er du heilt idiot eller? ljomar det inni ho. For eit forferdeleg spørsmål. Ei simpel og opplagd felle. Kvifor har ho ikkje forberedt seg på det spørsmålet?

Om Villreinsenteret bidreg til å lokke turistar til villreinområda, som bør ha færrast mogleg besøkjande, så er det uheldig, seier ho. Publikummet må omfatte fleire enn dei som besøkjer oss fysisk.

Meiner du at ein bør stoppe turgåarar frå å gå inn i nasjonalparken? spør Myra.

Nasjonalparken kunne jo ha vore open for lokalbefolkninga og stengt for turistar, svarar ho og skrattar litt.

Karane glåmer på ho med overlegne ansikt. Dei ser tydelegvis korkje humoren eller alvoret i forslaget hennar.

Vi skal snart begynne arbeidet med ein ny strategi for Villreinsenteret, informerer August Ystistugu.

Det høyrest interessant ut, skundar Ragna seg å seia.

Har du nokon tips til oss der?

Eg trur det er lurt å definere klare mål, for det er jo i prinsippet uendeleg mykje å ta tak i. Eg synest de skal vera modige når det gjeld å ha meiningar i offentlegheita.

August blar i ein papirbunke, plukkar fram cv-en hennar.

Når det gjeld kontorarbeid, er du openlyst den sterke parten i rommet, så det treng vi ikkje å prate om eingong.

August sender cv-en vidare til Magne Myra.

Du held til i Trondheim, konstaterer han, meir vennleg nå.

Da vil du vel ikkje flytta hit? seier Seljeseth med eit snev av avsky i stemma, som om Hjerkinn var ein avfallsplass.

Det er i så fall forståeleg, medgjev Myra, men mykje heimekontor er uheldig for arbeidsmiljøet.

Dei har heilt sikkert prata om det på førehand, at ho er for urban, at ho ikkje kjem til å dukke opp på kontoret, at dette med fjellet berre er eit innfall, at jobben fort vil bli kjedeleg for ho – ho som er ein del av kulturlivet i Trondheim.

Eg vil bu på Hjerkinn, seier Ragna. Eg vil bu i gangavstand. Eg vil vera her, dag og natt.

Men det er husmangel på Hjerkinn, kommenterer Seljeseth.

Du har kanskje eit hus å selja meg? Ragna smiler inviterande, ho veit at Forsvarsbygg framleis har bygningsmasse ståande.

Nei, svarar han kontant, uinteressert i å følgje opp Ragna sin milde flørt.

Eg tenkjer å kjøpe meg ei hytte som eg kan bu i.

Det er ikkje lov å bu fast i ei hytte, opplyser Myra.

Eg veit det, men det får ikkje vera så farleg.

Så du er kanskje ein av desse med middels respekt for lover og reglar? Myra ser ikkje eingong på ho, han prøver å få blikkontakt med forsvarsbyggmannen.

Ragna veit ikkje kva ho skal svara. Ho strekkjer armane fram, snur handflatene opp, blodårene er synlege i handledda, ho lagar eit spørjande, uskuldig uttrykk med heile kroppen.

Eg er ein pliktoppfyllande person, seier ho, ingen rebell. Eg har levd eit transparent liv i Trondheim.

Så festar ho blikket på Seljeseth, ein sjølvsikker mann, trygg av militær autoritet og etikette. Ho er nøydd til å overtyde han, såpass skjønner ho, for det er han som kan vippe ho inn eller ut av stillinga, Magne Myra kan ho berre gløyme.

Nokre gonger må ein kunna bruke sunn fornuft og la omsynet til naturen gå framfor formalitetar, seier ho. Det er ikkje aktuelt for meg å dagpendle hit.

Ho flytter blikket bort frå Seljeseth og ser ut, skimtar Langvasstinden i det fjerne, får det skarpe fjelljoset inn i augo.

Eg må vera her når fjellet har noko å melde. Og det er ikkje nødvendigvis i kontortida.


| Stadene som skin

Ragna opnar nettlesaren, tastar «finn.no», går til eigedom, bustader til sals, kryssar av for Oppland, og så for Dovre. Ho kan ikkje hugse at ho nokon gong har sett eit hus avertert til sals på Hjerkinn. Utanfor glasdøra passerer kollegaene med skvamplande kaffekoppar og forlagskatalogar. Kvar einaste dag utfører ho det vesle ritualet, veit at sjansen er minimal, girar seg likevel opp medan nettsida blir lasta inn, nyt spenninga. Bilda trer fram. Det er dei same seks husa som i går, ho kjenner dei att alle saman, ingen av dei ligg på Hjerkinn.

Ho skvett av mobiltelefonen som ringjer. August Ystistugu står det på skjermen, ho held telefonen i handa i eit par sekund før ho avviser samtala. Ho vil ikkje at nokon skal koma inn til ho og sjå det forsvarslause ansiktet hennar. Om August svarar ja eller nei, verkar omtrent like absurd. Det er ikkje sikkert at dei har bestemt seg ennå, kanskje han ringjer for å kalle ho inn til andregongsintervju, det hadde vore proft av dei.

Ho nappar med seg ei jakke og roper til sjefen at ho går ut ein tur.

Ho går over Gamle Bybro, svingar bortover Bakklandet, går mellom dei gamle trehusa som er måla i sterke farger. Ein gong klatra Gaute og ho opp på eit hustak på Solsiden. Det var varmt, dei sola seg. Dette er byen min, sa Gaute og gjorde eit sveip med handa rundt heile seg. Ho såg at han var stolt og kjente seg heime her, det forundra ho. Kva betyr mest for deg? spurde han. Ho nølte ikkje da ho svara. Fjellet betyr alt for meg, sa ho. Han vende seg mot ho og granska ho. Eg ser for meg at vi kan ha eit prosjekt i lag, sa han.

I staden for å gå ned til Solsiden svingar ho motsett, går oppover dei bratte bakkane til Øvre Møllenberg, opp til Bispehaugen, forbi hybelen der ho budde før, ho snur seg og ser utover byen frå denne vinkelen som er så kjent for ho, fjorden er gråblå, på andre sida ligg nokre små bygder med grøne jorde.

Kan ho etterlate minna etter Gaute i heimbyen hans, den altoppslukande forelskinga, det ekstatiske og triste? Kan ho rydde seg eit nytt liv på Hjerkinn, eit liv utan å tenkje så mykje på Gaute?

Ho finn fram nummeret til August Ystistugu på telefonen. Trekkjer pusten djupt. Prøver å nullstille seg, ikkje forvente nokon ting.

Ho kjem jo ikkje til å få denne jobben.

Livet hennar skal snart fortsetja som før, ho blir nesten letta av tanken. Lange arbeidsdagar på forlaget, eta middag med Lars, gå tur i Bymarka med venninner, kjøpe eit nytt jobbantrekk kanskje, ei mørk kåpe, gå gjennom byen hand i hand med Lars. Men støtt med det dimme belegget framfor augo, det uskarpe, ufokuserte. Og dei plutselege glipene inn til det som skin, stader ho har vore med Gaute, snarvegar gjennom sentrum, lysningar i skogen der dei stana og lyfta blikket. Sykkelheisen som Gaute svinga seg på utan nøling og vart med oppover, medan heile grupper av turistar knipsa bilde av han. Den sølvblåe sykkelen. Gaute som fekk folk til å måpe når han sykla nedover til byen med ho bakpå, altfor fort sykla han, og ho hylte av skrekk. Han skratta berre.

Norsk villreinsenter, god dag? svarar stemma til August.

Hallo, det er Ragna Svae, eg såg at du prøvde å ringje meg.

Hei hei! seier han med tilgjord overrasking i stemma. Nå er du vel spent på å høyre frå oss!

Ho ser ei regnsky som kjem drivande innover fjorden. Snart kjem det til å begynne å blåse.

Det var 20 søkjarar. Nokre tullesøknader, så klart, brannkonstabel 24 år. Men fleire av søkjarane var godt kvalifiserte. Vi hadde fem inne til intervju. Det er viktig for meg å understreke at det var kamp om stillinga.

Nå må ho berre ta nederlaget med godt mot.

Det var ingen tvil hjå meg. Eg tilbyr deg stillinga. Du er den beste vi kan få.

